Foreldrahlutverkið er vandasamasta hlutverk lífsins

Þegar ég lít til baka til minnar eigin æsku er þrennt sem stendur upp úr; ást, umhyggja og öruggt umhverfi.  Mörkin voru ekki alltaf svo skýr í öllu.  Þau voru hins vegar skýr í því sem foreldrum mínum fannst skipta máli.  Mamma og pabbi komu mér til manns og fyrir það er ég þakklát. Þau kenndu mér gildi og viðhorf sem eru mér mikilvæg leiðarljós í öllu því sem ég tek mér fyrir hendur. Foreldrahlutverkið er vandasamasta hlutverk sem við tökum að okkur í lífinu.  Hlutverkið er ólíkt starfi að því leyti að það er ekki hægt að hlaupa frá því eða skipta því út fyrir eitthvað annað.  Það er heldur ekki endilega það sem allir foreldrar hafa kosið sér en þurfa engu að síður að sinna.  
Hvert foreldri nálgast hlutverkið út frá sínum eigin forsendum
Foreldrar hafa mjög ólíkar hugmyndir um hvað er gott uppeldi.  Þannig nálgast hvert foreldri hlutverkið út frá sínum eigin forsendum en fyrirmyndirnar og leiðsögnin eru oftast sótt til eigin foreldra og uppalenda.  Sama hvaða leið við veljum er mikilvægt að hafa hugfast að það þarf kjark til að axla ábyrgð og hika ekki gagnvart börnum.  Börn þurfa á leiðsögn okkar að halda.  Þeim líður betur ef þeim eru sett skynsöm mörk og þegar til þeirra eru gerðar raunhæfar kröfur. Langflestir foreldrar standa sig vel í foreldrahlutverkinu. Til dæmis taka foreldrar mun virkari þátt í lífi barna sinna en áður þrátt fyrir að útivinnandi mæður séu normið.  Feður eru einnig virkari í uppeldinu sem að hluta er hægt að merkja á auknum samskiptum þeirra við skóla barna sinna.  

Traust og jákvæð samskipti skipta öllu máli
Líf mitt einkennist oft af sjálfsköpuðum tímaskorti og ég geri stundum mistök í foreldrahlutverkinu. Þrátt fyrir axasköftin gleðst ég oftar yfir árangri mínum sem foreldri. Ég er stolt þegar 12 ára dóttir mín stendur sig vel í skólanum. Enn ánægðri verð ég að heyra hvað hún er kurteis og lítillát (að minnsta kosti í annarra manna húsum).  Þakklátust er ég hins vegar fyrir að hún lítur á okkur foreldrana sem trúnaðarvini sína – fólk sem hún getur treyst fyrir pælingum um lífið og tilveruna og öllu því sem fylgir auknu hormónaflæði um líkamann.  Í dag eru þessi opnu samskipti það dýrmætasta sem ég á með henni því þau veita mér innsýn í líf hennar og hugsun. Með traustum og opnum samskiptum styrkjum við tilfinningatengsl okkar við barnið og leggjum grunn að velferð þess sem fullorðins einstaklings.  
Fjölskyldan er hornsteinn samfélagsins 
Fjölskyldan skiptir öllu máli fyrir framtíð og velferð þjóðarinnar. Hún er almennt viðurkennd sem hornsteinn samfélagsins og uppspretta lífsgilda. Það mikilvægasta sem við foreldrar eigum erum börnin okkar og því hlýtur það að vera mikilvægast af öllu að búa þeim góð uppvaxtarskilyrði og hlúa eins vel að þeim og kostur er.  Í því megum við aldrei gleyma að sú samfélagsgerð sem við kusum okkur fyrir löngu kallar á það að við reynum af fremsta megni að styðja þá sem standa á einhvern hátt halloka í samfélaginu. Við verðum að vekja meiri athygli á því að fjölskyldur eru eins misjafnar og þær eru margar. Öll börn, sama hvaðan þau koma, þurfa að finna að þau hafi sömu tækifæri til þroska, mennta og áhrifa í samfélaginu. Við þurfum að beina sjónum okkar í enn ríkari mæli að þeim sem eiga á brattann að sækja; þeim foreldrum sem ekki treysta sér til þátttöku í skólastarfi barna sinna, þeim sem þurfa stuðning við uppeldi, aðstoð við heimilishald, bakland til að rétta úr kútnum og ráðgjöf við að setja sér ný markmið.  Hér berum við öll ábyrgð – fólkið, fyrirtækin og stjórnvöld.
Af hverju heilræði?
Á næstu dögum fá öll heimili send tíu heilræði um uppeldi.  Heilræðunum er ætlað að vekja okkur öll til enn frekari vitundar um verðmætin sem eru falin í börnunum okkar  Þau eru leiðarljós fyrir foreldra og uppalendur, fyrirtæki, stjórnvöld og samfélagið allt um hvernig við komum æskunni, fjöreggi þjóðarinnar, best til manns.  Þau eru grundvöllur umræðu meðal fullorðinna - tækifæri til að rækta tengsl og læra hvert af öðru þannig að sem flestir geti búið börnin sín út í lífið með gott veganesti.  Tökum öll þátt!
